
PREDGOVOR

Knjiga koja je pred Vama predstavlja dopunjenu i proširenu verziju dok-
torske disertacije “Privilegovana zemaljska banka za Bosnu i Hercegovinu 
i njezina djelatnost 1895-1914.” Disertacija je uspješno odbranjena 20. 
novembra 2015. pred komisijom u sastavu prof. dr. Zijad Šehić — mentor, 
član komisije, prof.dr. Edin Radušić — predsjednik komisije i prof. dr. Amila 
Kasumović — članica komisije. Ovom prilikom zahvaljujem komisiji, a naro-
čito mentoru za sugestije koje su dali na odbrani i prethodno tokom pisanja 
rada. Nakon odbranjenog rada pristupljeno je proširenju rada i njegovoj 
postepenoj trasformaciji ka knjizi, koja se sad nalazi pred sudom javnosti. 
Težište, prilikom dopunjavanja rada, stavljeno je na sagledavanje djelatnosti 
drugih banaka u Bosni i Hercegovini u periodu 1878-1914. što je proširilo 
naša saznanja o bankarstvu Bosne i Hercegovine. Ovom prilikom želim da se 
zahvalim upravi svoje matične kuće, Instituta za historiji u periodu od 2013. 
do danas za podršku i razumijevanje tokom doktorskog studija i pisanja ove 
knjige. Naročito bih želio da spomenem kolegu dr. Andreja Rodinisa koji 
je sredio fond Privilegovane zemaljske banke što je omogućilo rad na ovoj 
temi i kolegicu Sandru Biletić iz Arhiva Bosne i Hercegovine čija je dobra 
volja i izlaženje u susret tokom istraživanja u arhivu bila od velike pomoći, 
što pogotovo dolazi do izražaja ako se zna da je Arhiv 7. februara 2014. 
zapaljen dok su istraživanja još trajala, te samim time dovela u pitanje nje-
gov uspješan završetak. Ovom prilikom želim se zahvaliti i osobolju Histo-
rijskog arhiva, posebno kolegi Saši Beltramu, koji je bio izuzetno susretljiv 
prema svim mojim potrebama kao istraživača. Također, želim da zahvalim 
gospodinu Valerijanu Žuji, koji mi je ustupio fotografije koje se nalaze u 
knjizi. Na kraju želim da se zahvalim svim članovima svoje porodice, koji su 
me podržavali da ovo djelo što prije predstavim javnosti. 

UVOD

Bankarstvo Bosne i Hercegovine u austrougarskom periodu, općenito, 
tema je koja je u domaćoj historiografiji relativno slabo istražena. Istina, u 
nekim historiografskim radovima našlo se mjesta i za banke, uglavnom u 
kontekstu rješavanja agrarnog pitanja, političke kontrole bosanskoherce-
govačke ekonomije te odnosa među domaćim elitama koje su djelovale, 
između ostalog, u i preko bankarstva. Većina postojećih radova koji se 
dotiču djelatnosti domaćih novčanih zavoda nisu historiografski, budući da 
su ih pisali ekonomisti ili sami bankari. Vremenski posmatrano, dostignuća 
domaće historiografije vezane za bankarstvo navode do zaključka da je inte-
res za ovu temu vremenom slabio. Na njemačkom jeziku Božidar Nikašino-
vić je 1902. godine objavio kraću studiju o dotadašnjem radu Privilegovane 
zemaljske banke za Bosnu i Hercegovinu. Najveći doprinos istraživanju ban-
karstva u Bosni i Hercegovini u austrougarskom periodu dao je Ljubomir 
S. Kosier (1897–1939), po struci pravnik i ekonomista. Značajnija Kosierova 
djela su: Narodna banka Kraljevine Srba, Hrvata i Slovenaca 1884–1924 
(1924); Vodeće institucije u nacionalnom bankarstvu Bosne (koautor: Vasa 
Ristić, 1924); Bosna i Hercegovina: Ekonomski fragmenti i konture (1926). 
Uz ova djela treba navesti i djelo Marka Markovića, Bankarstvo Bosne i Her-
cegovine (1938). 

Poslije Drugog svjetskog rata istraživači gube interes za ovu temu. Pret-
postavka je da je uzrok tome, između ostalog, promjena društvenog ure-
đenja, koje je s kapitalističkog sistema preorijentisano u socijalističko, gdje 
su banke kao institucije igrale perifernu ulogu. Ipak, i u ovom periodu su 
nastala pojedina djela koja su dala određeni doprinos historiji bankarstva u 
Bosni i Hercegovini. Neka od tih djela su Bosanske financije i Kallayeva indu-
strijska politika Ferde Hauptmana (1973) i Privilegovana agrarna i komerci-
jalna banka za Bosnu i Hercegovinu autora Luke Đakovića (1966). Posebno 
treba istaknuti djelo profesora Hauptmana, koji je u ovom, iako kratkom, 
članku dao brojne odgovore na ekonomske i političke veze bosanskoher-
cegovačkih vlasti, bankarskog sektora i privrede. Hauptmanovo djelo prati 

trendove tadašnje svjetske historiografije i po kvalitetu ne zaostaje za njima, 
što je vidljivo u načinu na koji Hauptman sagledava problem tokova novca 
i privrede kroz više dimenzija, što je, usput rečeno, i osnovni zadatak ovoga 
projekta, ali u znatno većem obimu. Važno je napomenuti da su i svi nov-
čani zavodi u Bosni i Hercegovini izdavali svoje statute i izvještaje koji mogu 
poslužiti za uvid u njezin rad. Objavljivanje ovih izvještaja je imalo svrhu pri-
vlačenja investitora, te se često i u štampi austrougarske Bosne i Hercego-
vine mogu naći odlomci iz ovih izvještaja.

Dometi historiografije u ovoj oblasti izvan teritorija Bosne i Hercego-
vine znatno su veći. Uloga banaka u razvoju civilizacije i novčani tokovi su 
tokom 20. stoljeća bili značajna tema historiografije u evropskim zemljama 
i Sjevernoj Americi, kako sa stručnog aspekta tako i s fenomenološkog. 
Dva najznačajnija djela na stranim jezicima koja su razmatrala bankarstvo i 
ulogu banaka u privrednom životu Bosne i Hercegovine su Bosnien und die 
Herzegovina unter der Verwaltung Österreich-Ungarns, autora Ferdinanda 
Schmida (1914) i Industrialization of Bosnia-Herzegovina 1878–1918., autora 
Petera F. Sugara (1963). Sugarovo djelo je do današnjeg dana uz maloprije 
pomenuto djelo profesora Hauptmana najkorisnije za proučavanje uloge 
banaka u privrednom životu Bosne i Hercegovine. Pored ovih djela svakako 
je potrebno navesti ime Eduarda Märza, koji je u svoja dva djela Österreic-
hische Industrie- und Bankpolitik in der Zeit Franz Josephs I (1968) i Austrian 
banking and financial policy; Creditanstalt at a turning point, 1913–1923 
(prevod s njemačkog Charles Kessler, izd. 1984) napravio kvalitetnu sintezu 
historije bankarstva u Habsburškoj monarhiji u 19. i 20. stoljeću. Uz ova, sva-
kako treba spomenuti i djelo profesora Richarda L. Rudolpha Banking and 
Industrialization in Austria-Hungary: The role of banks in the industrializa-
tion of the Czech Crownlands, 1873–1914 (1976), koje može poslužiti kao 
izvrstan model za izradu studije koja razmatra ulogu banaka u privrednom 
razvoju jedne zemlje, koja je bila u sastavu Austro-Ugarske. 

Nedostaci, kao i rezultati u ovoj temi se mogu podijeliti na nedostatke u 
domaćoj i nedostatke u stranoj literaturi. U domaćoj historiografiji prisutna 
je pojava jednodimenzionalnog gledanja na probleme bankarstva i tokove 
novca. Vrlo rijetko su se domaći autori trudili napraviti multidimenzionalnu 
sintezu uloge banaka u Bosni i Hercegovini za vrijeme Austro-Ugarske. Taj 
problem se vidi u predmetu istraživanja u pojedinim djelima. U djelima 

u kojima se spominje agrarno pitanje, uloga banaka, koja je bila ključna, 
gotovo je nedotaknuta. U drugim pak djelima pretjerano se stavlja u teži-
šte politička pozadina bankarstva, odnosno uloga politike u privrednom 
životu Bosne i Hercegovine. Uz ove probleme svakako je najveći nedosta-
tak domaće historiografije što do današnjeg dana nije napravljen nijedan 
pokušaj pravljenja sinteze koja bi obuhvatala historijat i ulogu makar jedne 
značajne banke u privrednom i političkom životu Bosne i Hercegovine.

U stranoj literaturi koja se bavi ulogom banaka u Bosni i Hercegovini pod 
austrougarskom upravom ili općenito bankarstvu u Austro-Ugarskoj pro-
blemi su druge prirode. Prije svega Bosna i Hercegovina kao zemlja u sastavu 
Austro-Ugarske je imala dosta malu ulogu u tokovima novca na nivou Monar-
hije, tako da je veoma često ona izostavljena ili samo sporadično spome-
nuta u pojedinim djelima. Drugi nedostatak ovih djela je što je u obrađivanju 
problema bankarstva ugarski dio Monarhije zapostavljen. Iako se po naslo-
vima pojedinih djela može zaključiti da ona obrađuju problem bankarstva na 
teritoriji cijele zemlje, većina ovih djela razmatra ulogu bankarstva isključivo 
u austrijskoj polovini Monarhije. Treći problem s kojim se susreću korisnici 
strane literature jeste što autori koji su istraživali ulogu banaka u Bosni i Her-
cegovini nisu dovoljno iskoristili domaće arhivske fondove i literaturu nastalu 
na ovim prostorima od ljudi koji su istraživali ovaj problem. Opći problem 
strane i domaće historiografije je činjenica da pojedini arhivski fondovi nisu 
bili dostupni za korištenje istraživačima. Najznačajniji fond na kojem se teme-
lji ovo istraživanje je fond Privilegovane zemaljske banke iz Arhiva Bosne i 
Hercegovine, koji je tek nedavno sređen i ustupljen na korištenje naučnoj 
javnosti. Suočeni s ovom vrstom problema, logično je očekivati da dometi ni 
domaće, ali ni strane historiografije nisu mogli biti veliki.

Ovo djelo predstavlja proširenu verziju doktorske disertacije Privilegovana 
zemaljska banka za Bosnu i Hercegovinu i njezina djelatnost 1895–1914. 
koja je odbranjena na Filozofskom fakultetu Univerziteta u Sarajevu 20. 
novembra 2015. godine. Nakon uspješno odbranjene disertacije namet-
nulo se logično pitanje u kojem smjeru pripremiti tekst za objavljivanje. Iako 
je tadašnji obim teksta dopuštao objavljivanje u tom obliku, smatrao sam 
da je potrebno ovu temu sintetski obraditi, iz razloga što se upravo u okviru 
kakav je sad pred čitateljem vidi magnituda jedne institucije kakva je bila 
Zemaljska banka. Uz jedan period prije njezinog osnivanja, kao i period od 

njezinog osnivanja, 1895. do 1910. ona je predstavljala sinonim za cjeloku-
pno bankarstvo zemlje. Neće biti veliko pretjerivanje ako se kaže da je ova 
banka epicentar svih dešavanja vezanih za bosanske finansije i bankarstvo 
za vrijeme austrougarske okupacije i uprave. U jednu ruku odnos domaćeg 
stanovništva prema ovoj banci dao je usmjerenje razvoju banaka u Bosni i 
Hercegovini, što je čini referentnom tačkom za sagledavanje cjelokupnih 
odnosa u domaćem bankarstvu. Teško da se u Evropi tadašnjeg vremena 
mogla pronaći zemlja u kojoj bi banka imala tako dominantnu pojavu u ban-
karstvu i finansijama kao što je to bila Zemaljska banka u Bosni i Hercego-
vini. Na izvjestan način to je predstavljalo olakšavajuću činjenicu u pripremi 
knjige za štampu, jer taman kad su domaće banke, ali i strana konkurencija, 
počele da ugrožavaju taj monopol došlo je do krupnih nestabilnosti, naj-
prije Balkanskih ratova, a onda i Prvog svjetskog rata, kada razvoj bankarstva 
u potpunosti staje. Pri pisanju ove knjige cilj je bio napraviti kvalitetnu stu-
diju koja bi uključivala političke, ekonomske i socijalne implikacije djelova-
nja banaka u Bosni i Hercegovini od 1878. do 1918. Vjerujemo da predmet 
istraživanja, poput ovoga, kvalitetno može biti obrađen samo ako se poli-
tičke i socijalne implikacije povežu s ekonomskim, jer u svim njima, naravno 
ne u istoj mjeri, djelatnost banaka je ostavila trag, pa bi izostavljanje jedne 
od ovih oblasti onemogućilo kvalitetno sagledavanje uloge banaka u pri-
vrednom i političkom životu Bosne i Hercegovine. Potrebno je bilo razmo-
triti postupanje Zajedničkog ministarstva finansija u finansijskoj politici na 
području Bosne i Hercegovine. Pored toga, važno je bilo ispitati poslovnu 
politiku banaka i njihov odnos s vlastima, ali i sa stanovnicima zemlje, koji su 
bili primarni korisnici njihovih usluga. 

Kako bi se došlo do kvalitetne analize bosanskohercegovačkih banaka, 
potrebno je bilo najprije istražiti i u kraćim crticama predstaviti bankarstvo 
Habsburške monarhije i način na koji je ono funkcionisalo. Stavljajući u kon-
tekst tadašnjeg vremena djelatnost banaka može se dati kvalitetan sud o 
njima, jer iz današnje perspektive neki postupci zemaljske uprave, ali i šaro-
likog sastava novčanih zavoda koji su djelovali, mogli bi se učiniti diskrimi-
natorskim ili čak represivnim, pa se ti postupci moraju posmatrati u duhu tog 
vremena. U sklopu djelatnosti Zemaljske banke istražilo se njezino osnivanje, 
odnosno politički i ekonomski uslovi koji su prethodili osnivanju. U periodu 
koji je predmet istraživanja bankarstvo je politička gotovo koliko i ekonomska 

tema te djelovanje jedne krupne banke na području Bosne i Hercegovine 
daje uvid ne samo u ekonomski razvoj nego i u političke odnose među eli-
tama u Bosni i Hercegovini. Pored pregleda i analize djelovanja Zemaljske 
banke u Bosni i Hercegovini u ovome periodu, potrebno je bilo objasniti 
principe austrougarske finansijske i privredne politike u odnosu na Bosnu 
i Hercegovinu kako bi se shvatilo okruženje u kojem dolazi do razvoja rob-
no-novčane privrede u Bosni i Hercegovini. 

Glavni naučni metod pri izradi rada bilo je istraživanje i analiza priku-
pljene izvorne građe i postojeće literature. Osnovni dio na kome se teme-
lji analiza je fond Privilegovane zemaljske banke, jer taj fond daje najbolji 
uvid u poslovanje banke tokom perioda koji je predmet istraživanja. Uz 
ovaj fond značajnu ulogu je imao fond Zajedničkog ministarstva finansija, 
koji je upotpunio saznanja o radu novčanih zavoda. U tom fondu su prona-
đeni dokumenti koji su bili ključni za rekonstrukciju bankarskog sistema u 
periodu 1878–1895. Činjenica da se radilo o fondu organa uprave zemlje 
značila je da se u njemu moglo pronaći mnoštvo za ovu temu značajnih 
dokumenata. Treba napomenuti da niti jedna druga finansijska institucija 
nije ostavila arhivu iza sebe na osnovu koje bi se mogao detaljno ispitati 
njen rad. Za ovaj rad izostanak tih dokumenata predstavlja nedostatak, ali 
uvjereni smo da teze koje smo iznijeli ne bi bile dovedene u pitanje, već 
bi samo bile bolje dokumentovane. Pored arhivskih izvora, značajnu ulogu 
je imala i tadašnja štampa, pogotovo u ustavnom periodu kada se ipak 
moglo nešto slobodnije pisati, a samim time i kritikovati postojeće stanje.

Pored ovoga koristila se i metoda komparacije, jer je potrebno uporediti 
efekte koje je bankarstvo ostavilo u Bosni i Hercegovini s efektima koje ono 
ostavlja u drugim područjima Monarhije. Komparacija se vršila uglavnom 
na osnovu dostupne literature iz ove oblasti. Naprimjer, djelo profesora 
Richarda L. Rudolpha Banking and Industrialzation in Austria-Hungary: The 
role of banks in the industrialization of the Czech Crownlands, 1873–1914. 
(1976) poslužit će da se uporedi uloga banaka u razvoju Češke i Moravske 
s ulogom koju Privilegovana zemaljska banka ostavlja na razvoj Bosne i Her-
cegovine. Također, knjiga Eduarda Märza Austrian banking and financial 
policy. Creditanstalt at a turning point, 1913–1923. dala je vrijedan pogled 
na ulogu političkih elita u pojedinim aspektima poslovanja banaka u Cislaj-
taniji, kao i posljedica rata na njihovu djelatnost.

Kako bi se postigao osnovni cilj djela, sagledavanje uloge banaka u pri-
vrednom, političkom i društvenom životu Bosne i Hercegovine, rad je podi-
jeljen na pet cjelina. Zbog centralne uloge koju je imala Zemaljska banka 
ona je zauzela centralni dio rada, što se donekle poklopilo i s hronološ-
kim tokom razvoja bankarstva u ovom periodu. Pokušali smo, koliko je to 
moguće, priču o Zemaljskoj banci postaviti tako da se ne razvodnjava priča 
o ovoj instituciji, a da se u isto vrijeme prikaže njezin odnos s drugim činio-
cima u društvu. Nekad se zbog toga išlo nauštrb hronološkog toka razvoja, 
ali vjerujemo da je to bio ispravan izbor. U prvom dijelu se pokušao dati 
kratak historijat novčarstva u Bosni i Hercegovini, kako bi se shvatilo okru-
ženje i uvjeti u kojem dolazi do postepenog prodora modernih shvatanja o 
finansijama i novčanim zavodima. U drugom poglavlju se predstavila uloga 
Zemaljske banke u privrednom životu Bosne i Hercegovine, što se postiglo 
kroz historijski pregled njezinog učešća u brojnim privrednim projektima, 
ali i kroz analizu njezine poslovne politike. U trećem dijelu rada pokušali 
smo da ispitamo veze banke s vlastima kako bi se ustanovilo kakvu je ulogu 
imala politika u osnivanju i pozitivnim rezultatima poslovanja. Ovaj dio rada 
je na neki način kritika dosadašnjih rezultata o ovoj temi, jer je historiografija 
o Zemaljskoj banci do sada najviše potencirala ovu dimenziju u njezinom 
radu, čime su svi drugi aspekti poslovanja banke postali ispolitizovani. U 
ovom dijelu rada predstavljen je i razvoj konkurencije u bankarstvu Bosne i 
Hercegovine. Četvrto poglavlje se bavilo ulogom banaka u promjeni bosan-
skohercegovačkog društva, kako je banka mijenjala navike stanovništva, 
finansiranje projekata koji su imali za cilj rješavanje socijalnih problema i 
razvoja infrastrukture. Naposlijetku, petim poglavljem su predstavljene 
posljedice ratnih dešavanja na poslovanje banaka iz razloga što se htjelo 
prikazati šta je promjena političkog sistema i okruženja u kojem su banke 
nastale značila za njihov rad. 

Postojeća struktura knjige, nastala iz namjere da se što jasnije predstave 
svi aspekti vezani za rad novčanih zavoda, ima i svojih nedostataka. Naime, 
brojni poslovi banaka su imali u svojoj srži i političke, privredne i društvene 
elemente, tako da je njihovo svrstavanje u određena poglavlja bilo pro-
blematično. Karakterističan primjer za to je proces otkupa kmetova, koji se 
može posmatrati pojedinačno kao bilo koji od zadatih principa koje smo 
istraživali, a u isto vrijeme se može posmatrati kao njihovo mjesto susreta. 

Naravno, ovo nije moglo imati posljedice po rezultate istraživanja, tim prije 
što se kroz ovakvu podjelu najbolje moglo odgovoriti na zadata pitanja. 
Problem strukture rada, kada se proučava bankarstvo, prisutan je u većini 
djela koja smo koristili, jer je gotovo nemoguće napraviti podjelu koja bi 
analizirala pojedinačne predmete, a da se sačuva koherentnost rada. Hro-
nološki pristup, koji bi u tom pogledu bio prihvatljiviji, bio bi manjkav, jer se 
ne bi mogli dati jasni odgovori na zadata pitanja. Prilikom korištenja naziva 
država koristili smo tradicionalne, a ne za dati trenutak u historijskom vre-
menu tačan naziv, jer je čitaocu puno lakše vizuelizirati, naprimjer pojam 
Njemačke, koja nije postojala kao država prije 1871. nego kao Sjevernonje-
mački ili Njemački savez.

